
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan

menjauhi segala larangan-Nya. Khutbah pada hari ini bertajuk “Bersekutu Bertambah
Mutu”.

Sidang Jemaah yang dirahmati Allah,

Tarikh 16 September yang diraikan setiap tahun mengingatkan kita tentang sejarah
penubuhan Persekutuan Tanah Melayu dengan penyertaan bersama Tanah Melayu,
Singapura, Borneo Utara (Sabah) dan Sarawak bagi membentuk Negara Malaysia.
Kepelbagaian merupakan sunnatullah yang mesti diuruskan dengan bijaksana supaya
menjadi faktor kekuatan dan keharmonian. Islam menganjurkan umatnya menerima
perbezaan dan kepelbagaian etnik dan rumpun sebagai lumrah. Islam juga melarang
umatnya mencemuh budaya, etnik dan agama lain sebagaimana yang disebutkan dalam

Surah al-Hujurat ayat 13:

Maksudnya: “Wahai umat manusia! Sesungguhnya Kami telah menciptakan kamu dari
lelaki dan perempuan, dan Kami telah menjadikan kamu pelbagai bangsa dan bersuku
puak, supaya kamu berkenal-kenalan (dan beramah mesra antara satu dengan yang
lain). Sesungguhnya semulia-mulia kamu di sisi Allah ialah orang yang lebih takwanya
antara kamu, (bukan yang lebih keturunan atau bangsanya). Sesungguhnya Allah Maha

Mengetahui, lagi Maha Mendalam Pengetahuan-Nya (akan keadaan dan amalan

kamu).”

Sidang Jemaah yang dirahmati Allah,

Mengambil ibrah dari pembentukan Piagam Madinah, Perlembagaan Persekutuan juga
mempunyai matlamat dan misi yang sama iaitu membangunkan Negara melalui
perpaduan. Piagam Madinah dan perlembagaan Negara kedua-duanya membentuk

ikatan kaum dan kesepakatan dalam membangun dan mempertahankan negara.

Mengambil contoh antara isi kandungan Piagam Madinah, Fasal 37 menyatakan;
‘Bahawa orang-orang Yahudi hendaklah membiayai negara seperti mana orang-orang
mukmin juga hendaklah membiayai negara; dan hendaklah mereka sama-sama tolong-

menolong menentang sesiapa jua yang memerangi orang-orang yang menganggotai

Piagam ini; dan hendaklah mereka saling menasihati, sama-sama membuat kebajikan

terhadap perbuatan dosa’.

Dapat difahami dari fasal ini bahawa kontrak sosial yang dibuat oleh Rasulullah SAW ini
menjamin hak kumpulan minoriti kerana sebagai satu ummah, mereka mempunyai hak
yang sama dengan orang Islam. Apabila ada yang hendak menyerang, tidak kira apa

bangsa termasuk Yahudi, mereka semua bertanggungjawab mempertahankan Madinah.

Pengajaran dari sirah memberi panduan kepada kita dalam mengelola masyarakat
majmuk. Ketika Rasulullah SAW sampai di Madinah, hampir 50 peratus penduduk
Madinah ketika itu terdiri daripada keturunan Yahudi yang terbahagi kepada sepuluh
puak, sementara penduduk keturunan Arab kepada 12 kabilah. Keadaan penduduk Arab
di Madinah pula tidak sehebat Quraisy Makkah yang memiliki kekayaan, menguasai
perdagangan serta mempunyai struktur politik yang tersusun. Atas kebijaksanaan
Rasulullah SAW melalui Piagam Madinah, Negara Madinah tetap dapat dibangunkan

atas dokongan penduduk yang pelbagai tersebut.

Sidang Jemaah yang dirahmati Allah,

Islam berperanan besar dalam mencorakkan kehidupan rakyat di Negara ini. Bermula
dengan laungan azan kemerdekaan, terpahat pula dalam perlembagaan bahawa Islam
sebagai agama persekutuan, jelas menunjukkan bahawa dengan petunjuk Islam,

Malaysia dapat membangun dengan pesat dan harmoni.

Masa depan negara ini yang berpaksikan rumpun Melayu ditentukan oleh perpaduan
kaum, adalah tonggak kejayaan kita. Manakala setiap kaum mempunyai peranan dalam

Negara seiring dengan cogan kata “Bersekutu Bertambah Mutu”.

Justeru, kita semua wajib menjaga keamanan dan keharmonian Negara. Pertelingkahan
dan permusuhan yang berpanjangan hanya akan merugikan kita sendiri, lebih-lebih lagi
sesama Islam. Peribahasa Melayu turut ada menyatakan “muafakat membawa berkat”,
dan “bersatu teguh bercerai roboh”.

Firman Allah SWT:

Maksudnya: “Dan taatlah kamu kepada Allah dan Rasul-Nya, dan janganlah kamu
berbantah-bantahan; kalau tidak nescaya kamu menjadi lemah semangat dan hilang
kekuatan kamu, dan sabarlah (menghadapi segala kesukaran dengan cekal hati);

sesungguhnya Allah berserta orang-orang yang sabar.” (Surah al-Anfal ayat 46)

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19.

Ya Allah! Jadikanlah kami dan keturunan kami orang-orang yang istigamah
mendirikan solat secara berjemaah. Sesungguhnya hanya kepada-Mu jua
Ya Allah, tempat kami mengadu dan memohon pertolongan.

